
Ἀπολλωνίου Ῥοδίου, Ἀργοναυτικά1  

 

Α. Βιβλίο Α΄, Προοίμιο, Στ. 1-22: 

Ἀρχόμενος σέο, Φοῖβε, παλαιγενέων κλέα φωτῶν 

μνήσομαι, οἳ Πόντοιο κατὰ στόμα καὶ διὰ πέτρας 

Κυανέας βασιλῆος ἐφημοσύνῃ Πελίαο 

χρύσειον μετὰ κῶας ἐύζυγον ἤλασαν Ἀργώ. 

Τοίην γὰρ Πελίης φάτιν ἔκλυεν, ὥς μιν ὀπίσσω                          5 

μοῖρα μένει στυγερή, τοῦδ’ ἀνέρος, ὅντιν’ ἴδοιτο 

δημόθεν οἰοπέδιλον, ὑπ’ ἐννεσίῃσι δαμῆναι. 

δηρὸν δ’ οὐ μετέπειτα †τεὴν† κατὰ βάξιν Ἰήσων 

χειμερίοιο ῥέεθρα κιὼν διὰ ποσσὶν Ἀναύρου 

ἄλλο μὲν ἐξεσάωσεν ὑπ’ ἰλύος, ἄλλο δ’ ἔνερθεν                         10 

κάλλιπεν αὖθι πέδιλον ἐνισχόμενον προχοῇσιν. 

ἵκετο δ’ ἐς Πελίην αὐτοσχεδὸν ἀντιβολήσων 

εἰλαπίνης, ἣν πατρὶ Ποσειδάωνι καὶ ἄλλοις 

ῥέζε θεοῖς, Ἥρης δὲ Πελασγίδος οὐκ ἀλέγιζεν. 

αἶψα δὲ τόνγ’ ἐσιδὼν ἐφράσσατο, καί οἱ ἄεθλον                         15 

ἔντυε ναυτιλίης πολυκηδέος, ὄφρ’ ἐνὶ πόντῳ 

ἠὲ καὶ ἀλλοδαποῖσι μετ’ ἀνδράσι νόστον ὀλέσσῃ. 

Νῆα μὲν οὖν οἱ πρόσθεν ἐπικλείουσιν ἀοιδοὶ 

Ἄργον Ἀθηναίης καμέειν ὑποθημοσύνῃσιν. 

νῦν δ’ ἂν ἐγὼ γενεήν τε καὶ οὔνομα μυθησαίμην                      20 

ἡρώων, δολιχῆς τε πόρους ἁλός, ὅσσα τ’ ἔρεξαν 

                                                             
1 Προέλευση κειμένου: Seaton, R. C. επιμ. 1900, Apollonii Rhodii Argonautica, Oxonii: E typographeo 
Clarendoniano. 

πλαζόμενοι· Μοῦσαι δ’ ὑποφήτορες εἶεν ἀοιδῆς. 

 

Β. Βιβλίο Α΄, Ο απόπλους της Αργούς, Στ. 536-558: 

οἱ δ’, ὥστ’ ἠίθεοι Φοίβῳ χορὸν ἢ ἐνὶ Πυθοῖ 

ἤ που ἐν Ὀρτυγίῃ, ἢ ἐφ’ ὕδασιν Ἰσμηνοῖο 

στησάμενοι, φόρμιγγος ὑπαὶ περὶ βωμὸν ὁμαρτῇ 

ἐμμελέως κραιπνοῖσι πέδον ῥήσσωσι πόδεσσιν· 

ὧς οἱ ὑπ’ Ὀρφῆος κιθάρῃ πέπληγον ἐρετμοῖς                             540 

πόντου λάβρον ὕδωρ, ἐπὶ δὲ ῥόθια κλύζοντο· 

ἀφρῷ δ’ ἔνθα καὶ ἔνθα κελαινὴ κήκιεν ἅλμη 

δεινὸν μορμύρουσα ἐρισθενέων μένει ἀνδρῶν. 

στράπτε δ’ ὑπ’ ἠελίῳ φλογὶ εἴκελα νηὸς ἰούσης 

τεύχεα· μακραὶ δ’ αἰὲν ἐλευκαίνοντο κέλευθοι,                          545 

ἀτραπὸς ὣς χλοεροῖο διειδομένη πεδίοιο. 

πάντες δ’ οὐρανόθεν λεῦσσον θεοὶ ἤματι κείνῳ 

νῆα καὶ ἡμιθέων ἀνδρῶν μένος, οἳ τότ’ ἄριστοι 

πόντον ἐπιπλώεσκον· ἐπ’ ἀκροτάτῃσι δὲ νύμφαι 

Πηλιάδες κορυφῇσιν ἐθάμβεον εἰσορόωσαι                                550 

ἔργον Ἀθηναίης Ἰτωνίδος, ἠδὲ καὶ αὐτοὺς 

ἥρωας χείρεσσιν ἐπικραδάοντας ἐρετμά. 

αὐτὰρ ὅγ’ ἐξ ὑπάτου ὄρεος κίεν ἄγχι θαλάσσης 

Χείρων Φιλλυρίδης, πολιῇ δ’ ἐπὶ κύματος ἀγῇ 

τέγγε πόδας, καὶ πολλὰ βαρείῃ χειρὶ κελεύων,                          555 

νόστον ἐπευφήμησεν ἀκηδέα νισσομένοισιν. 

σὺν καί οἱ παράκοιτις ἐπωλένιον φορέουσα 

Πηλεΐδην Ἀχιλῆα, φίλῳ δειδίσκετο πατρί. 

 

Γ. Βιβλίο Γ΄, Προοίμιο, Στ. 1-5: 

Εἰ δ’ ἄγε νῦν, Ἐρατώ, παρά θ’ ἵστασο, καί μοι ἔνισπε, 

ἔνθεν ὅπως ἐς Ἰωλκὸν ἀνήγαγε κῶας Ἰήσων 

Μηδείης ὑπ’ ἔρωτι. σὺ γὰρ καὶ Κύπριδος αἶσαν 

ἔμμορες, ἀδμῆτας δὲ τεοῖς μελεδήμασι θέλγεις 

παρθενικάς· τῶ καί τοι ἐπήρατον οὔνομ’ ἀνῆπται. 

 

 

Δ. Βιβλίο Γ΄, Το δίλημμα της Μήδειας, Στ. 744-803: 

Νὺξ μὲν ἔπειτ’ ἐπὶ γαῖαν ἄγεν κνέφας· οἱ δ’ ἐνὶ πόντῳ 

ναῦται εἰς Ἑλίκην τε καὶ ἀστέρας Ὠρίωνος                                745 

ἔδρακον ἐκ νηῶν· ὕπνοιο δὲ καί τις ὁδίτης 

ἤδη καὶ πυλαωρὸς ἐέλδετο· καί τινα παίδων 

μητέρα τεθνεώτων ἀδινὸν περὶ κῶμ’ ἐκάλυπτεν· 

οὐδὲ κυνῶν ὑλακὴ ἔτ’ ἀνὰ πτόλιν, οὐ θρόος ἦεν 

ἠχήεις· σιγὴ δὲ μελαινομένην ἔχεν ὄρφνην.                              750 

ἀλλὰ μάλ’ οὐ Μήδειαν ἐπὶ γλυκερὸς λάβεν ὕπνος. 

πολλὰ γὰρ Αἰσονίδαο πόθῳ μελεδήματ’ ἔγειρεν 

δειδυῖαν ταύρων κρατερὸν μένος, οἷσιν ἔμελλεν 

φθίσθαι ἀεικελίῃ μοίρῃ κατὰ νειὸν Ἄρηος. 

πυκνὰ δέ οἱ κραδίη στηθέων ἔντοσθεν ἔθυιεν,                         755 

ἠελίου ὥς τίς τε δόμοις ἐνιπάλλεται αἴγλη 

ὕδατος ἐξανιοῦσα, τὸ δὴ νέον ἠὲ λέβητι 

ἠέ που ἐν γαυλῷ κέχυται· ἡ δ’ ἔνθα καὶ ἔνθα 

ὠκείῃ στροφάλιγγι τινάσσεται ἀίσσουσα· 

ὧς δὲ καὶ ἐν στήθεσσι κέαρ ἐλελίζετο κούρης.                          760 

δάκρυ δ’ ἀπ’ ὀφθαλμῶν ἐλέῳ ῥέεν· ἔνδοθι δ’ αἰεὶ 

τεῖρ’ ὀδύνη σμύχουσα διὰ χροός, ἀμφί τ’ ἀραιὰς 

ἶνας καὶ κεφαλῆς ὑπὸ νείατον ἰνίον ἄχρις, 

ἔνθ’ ἀλεγεινότατον δύνει ἄχος, ὁππότ’ ἀνίας 

ἀκάματοι πραπίδεσσιν ἐνισκίμψωσιν Ἔρωτες.                          765 

φῆ δέ οἱ ἄλλοτε μὲν θελκτήρια φάρμακα ταύρων 

δωσέμεν, ἄλλοτε δ’ οὔτι· καταφθίσθαι δὲ καὶ αὐτή· 

αὐτίκα δ’ οὔτ’ αὐτὴ θανέειν, οὐ φάρμακα δώσειν, 

ἀλλ’ αὔτως εὔκηλος ἑὴν ὀτλησέμεν ἄτην. 

ἑζομένη δἤπειτα δοάσσατο, φώνησέν τε·                                   770 

«Δειλὴ ἐγώ, νῦν ἔνθα κακῶν ἢ ἔνθα γένωμαι; 

πάντῃ μοι φρένες εἰσὶν ἀμήχανοι· οὐδέ τις ἀλκὴ 

πήματος· ἀλλ’ αὔτως φλέγει ἔμπεδον. ὡς ὄφελόν γε 

Ἀρτέμιδος κραιπνοῖσι πάρος βελέεσσι δαμῆναι,  

πρὶν τόνγ’ εἰσιδέειν, πρὶν Ἀχαιίδα γαῖαν ἱκέσθαι                      775 

Χαλκιόπης υἷας. τοὺς μὲν θεὸς ἤ τις Ἐρινὺς 

ἄμμι πολυκλαύτους δεῦρ’ ἤγαγε κεῖθεν ἀνίας. 

φθίσθω ἀεθλεύων, εἴ οἱ κατὰ νειὸν ὀλέσθαι 

μοῖρα πέλει. πῶς γάρ κεν ἐμοὺς λελάθοιμι τοκῆας 

φάρμακα μησαμένη; ποῖον δ’ ἐπὶ μῦθον ἐνίψω;                       780 

τίς δὲ δόλος, τίς μῆτις ἐπίκλοπος ἔσσετ’ ἀρωγῆς; 

ἦ μιν ἄνευθ’ ἑτάρων προσπτύξομαι οἶον ἰδοῦσα; 

δύσμορος· οὐ μὲν ἔολπα καταφθιμένοιό περ ἔμπης 

λωφήσειν ἀχέων· τότε δ’ ἂν κακὸν ἄμμι πέλοιτο, 

κεῖνος ὅτε ζωῆς ἀπαμείρεται. ἐρρέτω αἰδώς,                            785 

ἐρρέτω ἀγλαΐη· ὁ δ’ ἐμῇ ἰότητι σαωθεὶς 

ἀσκηθής, ἵνα οἱ θυμῷ φίλον, ἔνθα νέοιτο. 

αὐτὰρ ἐγὼν αὐτῆμαρ, ὅτ’ ἐξανύσειεν ἄεθλον, 

τεθναίην, ἢ λαιμὸν ἀναρτήσασα μελάθρῳ, 

ἢ καὶ πασσαμένη ῥαιστήρια φάρμακα θυμοῦ.                          790 

ἀλλὰ καὶ ὧς φθιμένῃ μοι ἐπιλλίξουσιν ὀπίσσω 

κερτομίας· τηλοῦ δὲ πόλις περὶ πᾶσα βοήσει 

πότμον ἐμόν· καί κέν με διὰ στόματος φορέουσαι 

Κολχίδες ἄλλυδις ἄλλαι ἀεικέα μωμήσονται· 

ἥτις κηδομένη τόσον ἀνέρος ἀλλοδαποῖο                                  795 

κάτθανεν, ἥτις δῶμα καὶ οὓς ᾔσχυνε τοκῆας, 

μαργοσύνῃ εἴξασα. τί δ’ οὐκ ἐμὸν ἔσσεται αἶσχος; 

ᾤ μοι ἐμῆς ἄτης. ἦ τ’ ἂν πολὺ κέρδιον εἴη 

τῇδ’ αὐτῇ ἐν νυκτὶ λιπεῖν βίον ἐν θαλάμοισιν 

πότμῳ ἀνωίστῳ, κάκ’ ἐλέγχεα πάντα φυγοῦσαν,                  800 

πρὶν τάδε λωβήεντα καὶ οὐκ ὀνομαστὰ τελέσσαι.» 

Ἦ, καὶ φωριαμὸν μετεκίαθεν, ᾗ ἔνι πολλὰ 

φάρμακά οἱ, τὰ μὲν ἐσθλά, τὰ δὲ ῥαιστήρι’, ἔκειτο. 

 

Ε. Βιβλίο Δ΄, Προοίμιο, Στ. 1-5: 

Αὐτὴ νῦν κάματόν γε, θεά, καὶ δήνεα κούρης 

Κολχίδος ἔννεπε, Μοῦσα, Διὸς τέκος. ἦ γὰρ ἔμοιγε 

ἀμφασίῃ νόος ἔνδον ἑλίσσεται ὁρμαίνοντι, 

ἢ ἔμεν ἄτης πῆμα δυσίμερον, ἦ τόγ’ ἐνίσπω 

φύζαν ἀεικελίην, ᾗ κάλλιπεν ἔθνεα Κόλχων. 

 

ΣΤ. Βιβλίο Δ΄, Η απόκτηση του χρυσόμαλλου δέρατος, Στ. 109-211: 

Ἦμος δ’ ἀνέρες ὕπνον ἀπ’ ὀφθαλμῶν ἐβάλοντο 

ἀγρόται, οἵ τε κύνεσσι πεποιθότες οὔποτε νύκτα               110 

ἄγχαυρον κνώσσουσιν, ἀλευάμενοι φάος ἠοῦς, 

μὴ πρὶν ἀμαλδύνῃ θηρῶν στίβον ἠδὲ καὶ ὀδμὴν 

θηρείην λευκῇσιν ἐνισκίμψασα βολῇσιν· 

τῆμος ἄρ’ Αἰσονίδης κούρη τ’ ἀπὸ νηὸς ἔβησαν 

ποιήεντ’ ἀνὰ χῶρον, ἵνα κριοῦ καλέονται                             115 

εὐναί, ὅθι πρῶτον κεκμηότα γούνατ’ ἔκαμψεν, 

νώτοισιν φορέων Μινυήιον υἷ’ Ἀθάμαντος. 

ἐγγύθι δ’ αἰθαλόεντα πέλεν βωμοῖο θέμεθλα, 

ὅν ῥά ποτ’ Αἰολίδης Διὶ Φυξίῳ εἵσατο Φρίξος, 

ῥέζων κεῖνο τέρας παγχρύσεον, ὥς οἱ ἔειπεν                       120 

Ἑρμείας πρόφρων ξυμβλήμενος. ἔνθ’ ἄρα τούσγε 

Ἄργου φραδμοσύνῃσιν ἀριστῆες μεθέηκαν. 

τὼ δὲ δι’ ἀτραπιτοῖο μεθ’ ἱερὸν ἄλσος ἵκοντο, 

φηγὸν ἀπειρεσίην διζημένω, ᾗ ἔπι κῶας 

βέβλητο, νεφέλῃ ἐναλίγκιον, ἥ τ’ ἀνιόντος                          125 

ἠελίου φλογερῇσιν ἐρεύθεται ἀκτίνεσσιν. 

αὐτὰρ ὁ ἀντικρὺ περιμήκεα τείνετο δειρὴν 

ὀξὺς ἀύπνοισιν προϊδὼν ὄφις ὀφθαλμοῖσιν 

νισσομένους, ῥοίζει δὲ πελώριον· ἀμφὶ δὲ μακραὶ 

ἠιόνες ποταμοῖο καὶ ἄσπετον ἴαχεν ἄλσος.                          130 

ἔκλυον οἳ καὶ πολλὸν ἑκὰς Τιτηνίδος Αἴης 

Κολχίδα γῆν ἐνέμοντο παρὰ προχοῇσι Λύκοιο, 

ὅς τ’ ἀποκιδνάμενος ποταμοῦ κελάδοντος Ἀράξεω 

Φάσιδι συμφέρεται ἱερὸν ῥόον· οἱ δὲ συνάμφω 

Καυκασίην ἅλαδ’ εἰς ἓν ἐλαυνόμενοι προχέουσιν.             135 

δείματι δ’ ἐξέγροντο λεχωίδες, ἀμφὶ δὲ παισὶν 

νηπιάχοις, οἵ τέ σφιν ὑπ’ ἀγκαλίδεσσιν ἴαυον, 

ῥοίζῳ παλλομένοις χεῖρας βάλον ἀσχαλόωσαι. 

ὡς δ’ ὅτε τυφομένης ὕλης ὕπερ αἰθαλόεσσαι 

καπνοῖο στροφάλιγγες ἀπείριτοι εἱλίσσονται,                     140 

ἄλλη δ’ αἶψ’ ἑτέρῃ ἐπιτέλλεται αἰὲν ἐπιπρὸ 

νειόθεν εἰλίγγοισιν ἐπήορος ἐξανιοῦσα· 

ὧς τότε κεῖνο πέλωρον ἀπειρεσίας ἐλέλιξεν 

ῥυμβόνας ἀζαλέῃσιν ἐπηρεφέας φολίδεσσιν. 

τοῖο δ’ ἑλισσομένοιο κατ’ ὄμματα νίσσετο κούρη,               145 

Ὕπνον ἀοσσητῆρα, θεῶν ὕπατον, καλέουσα 

ἡδείῃ ἐνοπῇ, θέλξαι τέρας· αὖε δ’ ἄνασσαν 

νυκτιπόλον, χθονίην, εὐαντέα δοῦναι ἐφορμήν. 

εἵπετο δ’ Αἰσονίδης πεφοβημένος, αὐτὰρ ὅγ’ ἤδη 

οἴμῃ θελγόμενος δολιχὴν ἀνελύετ’ ἄκανθαν                      150 

γηγενέος σπείρης, μήκυνε δὲ μυρία κύκλα, 

οἷον ὅτε βληχροῖσι κυλινδόμενον πελάγεσσιν 

κῦμα μέλαν κωφόν τε καὶ ἄβρομον· ἀλλὰ καὶ ἔμπης 

ὑψοῦ σμερδαλέην κεφαλὴν μενέαινεν ἀείρας 

ἀμφοτέρους ὀλοῇσι περιπτύξαι γενύεσσιν.                          155 

ἡ δέ μιν ἀρκεύθοιο νέον τετμηότι θαλλῷ 

βάπτουσ’ ἐκ κυκεῶνος ἀκήρατα φάρμακ’ ἀοιδαῖς, 

ῥαῖνε κατ’ ὀφθαλμῶν· περί τ’ ἀμφί τε νήριτος ὀδμὴ 

φαρμάκου ὕπνον ἔβαλλε· γένυν δ’ αὐτῇ ἐνὶ χώρῃ 

θῆκεν ἐρεισάμενος· τὰ δ’ ἀπείρονα πολλὸν ὀπίσσω          160 

κύκλα πολυπρέμνοιο διὲξ ὕλης τετάνυστο. 

ἔνθα δ’ ὁ μὲν χρύσειον ἀπὸ δρυὸς αἴνυτο κῶας, 

κούρης κεκλομένης· ἡ δ’ ἔμπεδον ἑστηυῖα 

φαρμάκῳ ἔψηχεν θηρὸς κάρη, εἰσόκε δή μιν 

αὐτὸς ἑὴν ἐπὶ νῆα παλιντροπάασθαι Ἰήσων                       165 

ἤνωγεν, λεῖπεν δὲ πολύσκιον ἄλσος Ἄρηος. 

ὡς δὲ σεληναίην διχομήνιδα παρθένος αἴγλην 

ὑψόθεν ἐξανέχουσαν ὑπωροφίου θαλάμοιο 

λεπταλέῳ ἑανῷ ὑποΐσχεται· ἐν δέ οἱ ἦτορ 

χαίρει δερκομένης καλὸν σέλας· ὧς τότ’ Ἰήσων                 170 

γηθόσυνος μέγα κῶας ἑαῖς ἐναείρατο χερσίν· 

καί οἱ ἐπὶ ξανθῇσι παρηίσιν ἠδὲ μετώπῳ 

μαρμαρυγῇ ληνέων φλογὶ εἴκελον ἷζεν ἔρευθος. 

ὅσση δὲ ῥινὸς βοὸς ἤνιος ἢ ἐλάφοιο 

γίγνεται, ἥν τ’ ἀγρῶσται ἀχαιινέην καλέουσιν,                 175 

τόσσον ἔην πάντῃ χρύσεον ἐφύπερθεν ἄωτον. 

βεβρίθει λήνεσσιν ἐπηρεφές· ἤλιθα δὲ χθὼν 

αἰὲν ὑποπρὸ ποδῶν ἀμαρύσσετο νισσομένοιο. 

ἤιε δ’ ἄλλοτε μὲν λαιῷ ἐπιειμένος ὤμῳ 

αὐχένος ἐξ ὑπάτοιο ποδηνεκές, ἄλλοτε δ’ αὖτε                 180 

εἴλει ἀφασσόμενος· περὶ γὰρ δίεν, ὄφρα ἓ μή τις 

ἀνδρῶν ἠὲ θεῶν νοσφίσσεται ἀντιβολήσας. 

Ἠὼς μέν ῤ’ ἐπὶ γαῖαν ἐκίδνατο, τοὶ δ’ ἐς ὅμιλον 

ἷξον· θάμβησαν δὲ νέοι μέγα κῶας ἰδόντες 

λαμπόμενον στεροπῇ ἴκελον Διός. ὦρτο δ’ ἕκαστος         185 

ψαῦσαι ἐελδόμενος δέχθαι τ’ ἐνὶ χερσὶν ἑῇσιν. 

Αἰσονίδης δ’ ἄλλους μὲν ἐρήτυε, τῷ δ’ ἐπὶ φᾶρος 

κάββαλε νηγάτεον· πρύμνῃ δ’ ἐνεείσατο κούρην 

ἀνθέμενος, καὶ τοῖον ἔπος μετὰ πᾶσιν ἔειπεν· 

 «Mηκέτι νῦν χάζεσθε, φίλοι, πάτρηνδε νέεσθαι.              190 

ἤδη γὰρ χρειώ, τῆς εἵνεκα τήνδ’ ἀλεγεινὴν 

ναυτιλίην ἔτλημεν ὀιζύι μοχθίζοντες, 

εὐπαλέως κούρης ὑπὸ δήνεσι κεκράανται. 

τὴν μὲν ἐγὼν ἐθέλουσαν ἀνάξομαι οἴκαδ’ ἄκοιτιν 

κουριδίην· ἀτὰρ ὔμμες Ἀχαιίδος οἷά τε πάσης                    195 

αὐτῶν θ’ ὑμείων ἐσθλὴν ἐπαρωγὸν ἐοῦσαν 

σώετε. δὴ γάρ που, μάλ’ ὀίομαι, εἶσιν ἐρύξων 

Αἰήτης ὁμάδῳ πόντονδ’ ἴμεν ἐκ ποταμοῖο. 

ἀλλ’ οἱ μὲν διὰ νηός, ἀμοιβαδὶς ἀνέρος ἀνὴρ 

ἑζόμενος, πηδοῖσιν ἐρέσσετε· τοὶ δὲ βοείας                       200 

ἀσπίδας ἡμίσεες, δῄων θοὸν ἔχμα βολάων, 

προσχόμενοι νόστῳ ἐπαμύνετε. νῦν δ’ ἐνὶ χερσὶν 

παῖδας ἑοὺς πάτρην τε φίλην, γεραρούς τε τοκῆας 

ἴσχομεν· ἡμετέρῃ δ’ ἐπερείδεται Ἑλλὰς ἐφορμῇ, 

ἠὲ κατηφείην, ἢ καὶ μέγα κῦδος ἀρέσθαι.»                        205 

Ὧς φάτο, δῦνε δὲ τεύχε’ ἀρήια· τοὶ δ’ ἰάχησαν 

θεσπέσιον μεμαῶτες. ὁ δὲ ξίφος ἐκ κολεοῖο 

σπασσάμενος πρυμναῖα νεὼς ἀπὸ πείσματ’ ἔκοψεν. 

ἄγχι δὲ παρθενικῆς κεκορυθμένος ἰθυντῆρι 

Ἀγκαίῳ παρέβασκεν· ἐπείγετο δ’ εἰρεσίῃ νηῦς                 210 

σπερχομένων ἄμοτον ποταμοῦ ἄφαρ ἐκτὸς ἐλάσσαι. 

 

 

 

 

 

 

 


